
íbúðalánasjóður

Reykjavík 2. mars 2009

Umsögn lögfræðisviðs íbúðlánasjóðs um frumvarp til laga um breyting á 
lögum um aðför,nr. 90/1989, lögum um gjaldþrotaskipti o.fl., nr. 21/1991, 
og lögum um nauðungarsölu, nr. 90/1991, með síðari breytingum, 322 mál.

Almennt virðast breytingarnar sem frumvarpið gerir ráð fyrir taka til tímabundinnar frestunar 
aðgerða og rýmkunar á frestum vegna núverandi aðstæðna í þjóðfélaginu. „Frestur þarf ekki að 
vera á illu bestur" eins og sagt er en ávallt er til bóta að aðilar séu vel upplýstir um þá möguleika sem 
kunna að vera í stöðunni.

Um 1. gr.breyting á lögum um aðför, nr. 90/1989, með síðari breytingum.
íbúðalánasjóður gerir engar athugasemdir við efni ákvæðisins.

Um II kafla frumvarpsins, Breyting á lögum um nauðungarsölu, nr. 90/1991, með síðari 
breytingum.

Um 2. gr.
Með ákvæðinu er verið að tryggja að sýslumaður upplýsi gerðarþola um rétt til að selja íbúð á 
„nauðungarsölu á frjálsum markaði," sem er úrræði sem er til staðar í lögunum en hefur verið lítið 
sem ekkert notað. Þarna virðist gert ráð fyrir því að gerðarþolar hafi ekki vitað af úrræðinu. Það er 
sjálfsagt að skerpa á upplýsingaskyldu sýslumanns í þessu efni en spurning er hvort þessi heimild hafi 
raunhæfa þýðingu þegar eignir eru yfirveðsettar og fasteignamarkaður litt virkur, svo sem nú er.

Um 3. gr.
Hér er mælt fyrir um skyldu sýslumanns til að verða við beiðni gerðarþola um frestun fram yfir 31. 

ágúst n.k. um töku ákvörðunar um byrjun uppboðs eða um sölu á frjálsum markaði sé íbúð heimili 
gerðarþola.
Einnig er hér kveðið á um að kröfur íbúðalánasjóðs sem og kröfur annarra fyrirtækja í eigu ríkisins 
skuli bera samningsvexti umrætt tímabil en ekki dráttarvexti. Lög um nauðungarsölu innhalda reglur 
um framkvæmd nauðungarsölu og er ein gerð fullnustugerða. Um er að ræða formreglu en ekki 
efnisreglu. Innihald krafna ræðst ekki af nauðungarsölulögum heldur af kröfurétti, rétthæð 
veðréttinda af þinglýsingarlögum og vextir og verðbætur af vaxtalögum. Því er eiginlega um stílbrot 
að ræða að fella efnisbreytingar hér undir nauðungarsölulög. Þar sem ákvæðið tekur einungis til 
krafna ríkisaðila hefði verðið eðlilegt að breyta lögum um viðkomandi ríkisaðila, hafi þeir ekki nægar 
heimildir nú þegar. Taki ákvæðið aðeins til sumra kröfuhafa kann það að brjóta í bága við 
jafnræðisregluna. Auk þess nær þetta einungis til krafna sem eru í nauðungarsölumeðferð. Þær 
kröfur sem eru gjaldfallnar en þó ekki komnar til sýslumanns bera því dráttarvexti.

Rétt er að geta þess að samkvæmt frumvarpinu tekur þessi breyting ekki til leiguíbúða eða íbúða 
sem ekki eru heimili gerðarþola, þ.e. skuldara .

Væntanlega er það ekki alltaf skuldurum til hagsbóta að fresta aðgerðum. Það á sérstaklega við 
þegar verðbólga er há eins og nú er og lán hækka verulega í hverjum mánuði og spár eru uppi um 
lækkandi fasteignaverð. í þessu sambandi má benda á að ekki er líklegt að mikið verði greitt af

íbúðalánum á umræddu tímabili. Því má gera ráð fyrir að staða íbúðalánasjóðs og annarr 
verði verri eftir frestunartímabil með hærri kröfurogjafnvel lægra íbúðaverð.

Þetta gæti leitt til þess að skuldari sæti uppi með mun hærri eftirstæðar kröfur eftir nauðungarsölu 
en verið hefði ef frestun hefði ekki komið til

Um III kafla frumvarpsins; Breyting á lögum um gjaldþrotaskipti o.fl., nr. 21/1991, með síðari 
breytingum.

Um4. gr.
Engar athugasemdir 

Um 5. gr.
Hér er kveðið á um styttingu fyrningarfrests krafna á gjaldþrota einstaklinga úr 10 árum í 2 á r. 
Kröfuhafi getur eftir sem áður rofið fyrningarfrestinn með réttargerð og þá tekur við lögbundinn 
fyrningarfrestur kröfunnar sem er 4, 10 og 20 ár skv. fyrningalögum. Tíu ára fyrning er t.d. á lánum 
skv. skuldabréfum. Hér má benda á að nærtækara er að breyta fyrningarlögum heldur en 
gjaldþrotalögum. Einnig er rétt að vekja athygli á því að líklegt er að styttri fýrningafrestur herði á 
þeim kröfuhöfum sem vilja viðhalda kröfum sínum og virðist breytingin því ekki til þess fallinn að 
auka réttarvernd skuldara svo nokkru nemi.

Um 6. gr.
Hér er sett ákvæði um að skiptastjóri þrotabús geti að fengnu samþykki veðhafa, heimilað skuldara 
að búa áfram í íbúðarhúsnæði í eigu búsins í allt að 12 mánuði og þá greiði hann umsamda leigu sem 
á a.m.k. að nema kostnaði af eigninni en það sem umfram er gengur til greiðslu veðkrafna eins og 
sagt er. Þarna virðist húsaleiga ekki þurfa að dekka afborganir áhvílandi lána og því almennt hæpið 
að veðhafar fallist á slíka tilhögun. Einnig er rétt að benda á að þessi sjónarmið virðast ekki vera i 
anda gjaldþrotalaganna enda er tilgangur þeirra að tryggja það að eignum sé komið í verð og andvirði 
þeirra skipt milli kröfuhafa eftir rétthæð krafna. Hér virðist í raun vera um að ræða frestun á 
réttaráhrifum gjaldþrotsins. Eignin verður varla seld á meðan þrotamaður býr í eigninni.
Hér er um að ræða tímabundna heimild í eitt ár. Verið er að veita svigrúm á meðan 
fasteignamarkaður er óvirkur. Rétt er að vekja athygli á því að spár benda til þess að raunverð 
fasteigna lækki á þessu tímabili og því væntanlega ekki til hagsbóta fyrir kröfuhafa og þá ekki skuldara 
að draga sölu eignarinnar.

Um 7. Gr.
Ákvæði um gildistöku - Ekki þykir ástæða að gera athugasemdir við það.

